
AD\1240074MT.docx PE693.759v04-00

MT Magħquda fid-diversità MT

Parlament Ewropew
2019-2024

Kumitat għall-Impjiegi u l-Affarijiet Soċjali

2021/0227(BUD)

28.9.2021

OPINJONI
tal-Kumitat għall-Impjiegi u l-Affarijiet Soċjali

għall-Kumitat għall-Baġits

dwar l-abbozz ta' baġit ġenerali tal-Unjoni Ewropea għas-sena finanzjarja 2022
(2021/0227(BUD))

Rapporteur għal opinjoni: Lucia Ďuriš Nicholsonová



PE693.759v04-00 2/12 AD\1240074MT.docx

MT

PA_NonLeg



AD\1240074MT.docx 3/12 PE693.759v04-00

MT

SUĠĠERIMENTI

Il-Kumitat għall-Impjiegi u l-Affarijiet Soċjali jistieden lill-Kumitat għall-Baġits, bħala l-kumitat 
responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu: 

A. billi l-inugwaljanzi eżistenti qegħdin jiżdiedu minħabba l-impatt sproporzjonat tal-pandemija 
fuq il-gruppi vulnerabbli u s-sejbiet juru li d-diffikultajiet biex ilaħħqu mal-ħajja żdiedu b'mod 
sinifikanti fost dawk li diġà kienu f'sitwazzjoni prekarja;1 billi skont l-aħħar data tal-Eurofound 
23 % ta' dawk li jaqilgħu paga minima fl-Unjoni rrapportaw diffikultajiet jew diffikultajiet kbar 
biex ilaħħqu mal-ħajja, meta mqabbla ma' 11,5 % fost il-bqija tal-impjegati u total ta' 16 % ta' 
dawk li jaqilgħu paga minima jgħixu f'unitajiet domestiċi b'deprivazzjoni materjali, meta 
mqabbla ma' 6 % fost il-bqija tal-impjegati;2

B. billi l-kriżi tal-COVID-19 u l-konsegwenzi mhux intenzjonati tal-miżuri ta' konfinament 
jirriskjaw li jipperikolaw għexieren ta' snin ta' kisbiet milħuqa fl-ugwaljanza bejn il-ġeneri 
b'riskji tanġibbli ta' diżimpenn tan-nisa mis-suq tax-xogħol u ta' żviluppi li jsaħħu r-rwoli tal-
ġeneri; billi minħabba s-segregazzjoni settorjali u okkupazzjonali, fejn in-nisa huma 
rrappreżentati żżejjed f'impjiegi b'pagi baxxi u f'xogħol part-time u f'setturi milquta ħafna mill-
pandemija tal-COVID-19, in-nisa huma aktar f'riskju minn gruppi oħra li jsofru l-konsegwenzi 
soċjali u tal-impjiegi tal-kriżi;3

C. billi r-riċerka tal-Eurofound turi li l-kapaċità tad-djalogu soċjali teħtieġ tissaħħaħ biex jiġu 
indirizzati l-effetti distribuzzjonali u tiġi ffaċilitata tranżizzjoni ġusta u l-evidenza turi li l-effetti 
mhux mixtieqa ta' xi politiki dwar il-klima, speċjalment minħabba li jaffettwaw id-ditti u l-
ħaddiema f'ċerti setturi u reġjuni, jistgħu jiġu indirizzati mis-sħab soċjali, u s-soluzzjonijiet 
jistgħu jinkisbu permezz ta' djalogu soċjali u inizjattivi konġunti;4

D. billi l-istħarriġ tal-Eurofound dwar il-COVID-19 juri li l-benesseri mentali laħaq l-aktar livell 
baxx tiegħu fil-gruppi tal-etajiet kollha minn meta bdiet il-pandemija aktar minn sena ilu u dan 
huwa prominenti l-aktar fost iż-żgħażagħ u dawk li tilfu l-impjieg tagħhom;5

E. billi l-Unjoni u l-Istati Membri ħadu firxa wiesgħa ta' azzjonijiet sabiex jimminimizzaw l-impatt 
tal-pandemija fuq in-negozji, il-ħaddiema u n-nies; billi n-natura tal-miżuri qed tinbidel u 
titwessa', u għal dan il-għan il-miżuri u l-istrumenti li jiġbru u jistrutturaw l-informazzjoni, 
bħall-bażi tad-data COVID-19 EU PolicyWatch tal-Eurofound jew il-bażi tad-data tal-
istrumenti ta' appoġġ tal-Osservatorju Ewropew tar-Ristrutturar, huma importanti biex 
jimmonitorjaw l-iżviluppi u jipprovdu evidenza dwar l-evalwazzjoni tagħhom;6

1. Itenni li s-sena 2022 se tkompli tkun sena kritika u jenfasizza li l-isfidi tar-reċessjoni ekonomika 
soċjali u relatati mal-impjieg ikkawżati mill-pandemija tal-COVID-19, kellhom impatt 

1 Eurofound, 2021 – Living, working and COVID-19 (L-għajxien, ix-xogħol u l-COVID-19)
2 Eurofound, 2021, – Annual minimum wage (Il-paga minima annwali)
3 (Eurofound (2020), Women and labour market equality: Has COVID-19 rolled back recent gains? (In-nisa u l-
ugwaljanza fis-suq tax-xogħol: Il-COVID-19 reġġgħet lura l-kisbiet reċenti?), Uffiċċju tal-Pubblikazzjonijiet tal-
Unjoni Ewropea, il-Lussemburgu.)
4 Eurofound, 2021 – Distributional impacts of climate policies in Europe (L-impatti distributtivi tal-politiki dwar 
il-klima fl-Ewropa)
5 Eurofound, 2021 – Living, working and COVID-19 (L-għajxien, ix-xogħol u l-COVID-19)
6 Il-bażi tad-data COVID-19 EU Policy Watch, il-bażi tad-data tal-ERM

sproporzjonat fuq Stati Membri differenti, reġjuni differenti u gruppi differenti fis-soċjetà 
tagħna bl-aktar impatt sever fuq il-gruppi l-aktar vulnerabbli u b'mod speċjali b'effett fuq is-suq 
tax-xogħol;

2. Jitlob rispons qawwi għall-persuni kollha, b'mod partikolari ż-żgħażagħ, il-familji kollha, 
inklużi l-familji LGBTIQ, il-ħaddiema inklużi dawk li jaħdmu għal rashom u n-negozji, b'mod 
partikolari l-SMEs u baġit soċjali u ekonomikament u ambjentalment sostenibbli li ma jħalli lil 
ħadd lura;

3. Jenfasizza f'dan ir-rigward ir-rwol kruċjali tal-fondi u l-istrumenti finanzjarji tal-Unjoni inklużi 
n-Next Generation EU u l-Faċilità għall-Irkupru u r-Reżiljenza (RRF), flimkien mal-Fond 
Soċjali Ewropew Plus (FSE+), li hu l-mutur ewlieni għat-tisħiħ tad-dimensjoni soċjali tal-
Unjoni u l-iżgurar ta' rkupru soċjalment, ekonomikament u ambjentalment sostenibbli, ġust, 
inklużiv u nondiskriminatorju f'konformità mal-prinċipji tal-Pilastru Ewropew tad-Drittijiet 
Soċjali u l-Patt Ekoloġiku (EPSR) u l-Patt Ekoloġiku, kif ukoll tal-Fond Ewropew ta' 
Aġġustament għall-Globalizzazzjoni għal Ħaddiema Ssensjati (FEG) u l-Fond għal 
Tranżizzjoni Ġusta (JTF);

4. Jenfasizza li dawn il-fondi u l-istrumenti għandhom jappoġġaw l-attivitajiet tal-partijiet 
ikkonċernati rilevanti kollha inklużi l-organizzazzjonijiet mhux governattivi u dawk tal-karità;

5. Jenfasizza li l-baġit b'dimensjoni soċjali u ekonomikament sostenibbli b'saħħitha għandu jgħin 
biex jadatta għall-bidliet imminenti fis-suq tax-xogħol, jippreserva u joħloq impjiegi ta' kwalità 
u sostenibbli b'rispett sħiħ għad-drittijiet tax-xogħol u kundizzjonijiet tax-xogħol deċenti, 
jikkontribwixxi għall-qerda tal-faqar, u jnaqqas l-esklużjoni soċjali, l-inugwaljanzi u d-
diskriminazzjoni, b'mod partikolari li jaffettwa lit-tfal u liż-żgħażagħ, jagħti spinta lit-tkabbir 
sostenibbli, u jżid il-konverġenza soċjali 'l fuq saħansitra aktar fi żmien ta' kriżi mingħajr 
preċedent wara t-tnaqqis fir-ritmu ekonomiku kkawżat mill-pandemija tal-COVID-19 u l-
konsegwenzi soċjali negattivi li jirriżultaw;

6. Jenfasizza li l-kriżi tefgħet dawl fuq ħafna inugwaljanzi eżistenti, żvelat forom ġodda ta' 
diskriminazzjoni u aggravat il-kundizzjonijiet tal-għajxien u tax-xogħol ta' ħafna nies, inklużi 
ħaddiema u l-familji tagħhom, b'mod partikolari ta' gruppi vulnerabbli ta' ħaddiema u ta' dawk 
li jaħdmu b'kundizzjonijiet u arranġamenti ta' impjieg prekarju u sidien tan-negozji żgħar u l-
ħaddiema għal rashom;

7. Jinsisti fuq il-ħtieġa li jiġu indirizzati d-disparitajiet u l-inugwaljanzi ekonomiċi, soċjali, 
intersezzjonali, territorjali, ġenerazzjonali u reġjonali, peress li l-Politika ta' Koeżjoni trid tibqa' 
waħda mill-prijoritajiet fl-irkupru ta' wara l-COVID;

8. Jaqbel mal-mexxejja Ewropej li, biż-żieda fil-qgħad u fl-inugwaljanzi minħabba l-pandemija, 
huwa importanti li r-riżorsi jiġu diretti fejn huma meħtieġa l-aktar biex jissaħħu l-ekonomiji 
tagħna u biex l-isforzi tal-politika tagħna jiġu ffokati fuq l-aċċess ugwali għal servizzi ta' 
kwalità ħalli jittejbu l-opportunitajiet indaqs, il-ħolqien ta' impjiegi ta' kwalità, l-
intraprenditorija, u jittejbu l-ħiliet u jingħata taħriġ mill-ġdid u jitnaqqsu l-faqar u l-esklużjoni; 
jenfasizza li r-riżorsi straordinarji li saru disponibbli biex jappoġġaw l-irkupru tal-Ewropa huma 
opportunità li ma tistax tintilef;

9. Jisħaq fuq l-importanza ta' politiki u miżuri li jappoġġaw it-tranżizzjoni tas-suq tax-xogħol, il-
progress fit-teknoloġiji u l-innovazzjoni, u li jsaħħu l-kompetittività tal-ekonomiji tagħna b'mod 

partikolari fir-rigward tat-tranżizzjonijiet diġitali u ekoloġiċi, speċjalment fil-kuntest tal-kriżi 
tal-COVID-19 u x-xejriet li ilhom jeżistu;

10. Jisħaq fuq il-ħtieġa li jiġu adottati politiki ambizzjużi għat-titjib tal-prospetti tal-ħajja tal-
ġenerazzjoni żagħżugħa, għall-ġlieda kontra l-faqar u l-esklużjoni soċjali, inkluż il-faqar fost 
it-tfal, u li jiġu żgurati kundizzjonijiet tax-xogħol deċenti u l-infurzar effettiv tagħhom, sigurtà 
tal-impjieg, protezzjoni soċjali adegwata, opportunitajiet bilanċjati tal-ġeneru, u ambjent tax-
xogħol aġġustat għal nies b'diżabilitajiet u jitrawwem ambjent sikur u benesseri għal kulħadd 
fl-Unjoni;

11. Jinsisti fuq il-ħtieġa li jiġu adottati politiki ambizzjużi ta' apprendiment tul il-ħajja, titjib tal-
ħiliet u taħriġ mill-ġdid u li jiġu rikonoxxuti l-ħiliet miksuba permezz tat-tagħlim informali u t-
tagħlim mhux formali biex jiġu indirizzati l-isfidi maħluqa mit-tibdil demografiku kif ukoll mit-
tranżizzjoni ekoloġika u diġitali, inkluż l-użu akbar tal-intelliġenza artifiċjali;

12. Jenfasizza f'dan il-kuntest l-importanza tat-tisħiħ tal-programmi edukattivi u ta' taħriġ tal-
Unjoni f'konformità mal-ħtiġijiet tal-ekonomija u s-soċjetà tal-futur, l-appoġġ għall-impjegaturi 
u l-għalliema biex iħarrġu l-ħiliet it-tajba kif ukoll l-investiment fl-infrastruttura diġitali;

13. Ifakkar li l-irkupru tal-ekonomija u tas-suq tax-xogħol wara l-COVID irid jibqa' prijorità;

14. Ifakkar li n-nondiskriminazzjoni u l-integrazzjoni fis-suq tax-xogħol jew it-titjib fil-pożizzjoni 
fis-suq tax-xogħol tan-nisa u tal-gruppi l-aktar vulnerabbli (bħal nies li jesperjenzaw il-faqar 
jew huma f'riskju ta' faqar u esklużjoni soċjali, b'mod partikolari l-persuni l-aktar fil-bżonn, il-
persuni b'diżabilità, ir-Rom u minoranzi etniċi żvantaġġati oħra, iż-żgħażagħ u l-anzjani, il-
ġenituri waħedhom u l-persuni qiegħda, b'mod partikolari dawk qiegħda fit-tul, kif ukoll il-
ħaddiema li jaħdmu għal rashom u l-ħaddiema f'impjieg prekarju), huma ta' importanza kbira 
biex tinħoloq soċjetà ekwa u soċjalment ġusta u inklużiva;

15. Jieħu nota tal-proposta tal-Kummissjoni li talloka EUR 13,1735 biljun fl-2022 għall-FSE+; 
jenfasizza li l-FSE+ irid ikollu rwol ewlieni fl-appoġġ lill-Istati Membri biex irawmu l-
inklużjoni soċjali, jiġġieldu l-faqar, jiksbu livelli għoljin ta' impjiegi għal kulħadd, speċjalment 
għal dawk l-aktar 'il bogħod mis-suq tax-xogħol u b'mod partikolari joħolqu opportunitajiet 
aħjar għaż-żgħażagħ, swieq tax-xogħol nondiskriminatorji u inklużivi, kundizzjonijiet tax-
xogħol li jippermettu bilanċ bejn ix-xogħol u l-ħajja privata għall-ġenituri u l-persuni li 
jindukraw, ugwaljanza bejn il-ġeneri, protezzjoni soċjali adegwata u forza tax-xogħol reżiljenti 
u b'ħiliet li tkun lesta għat-tranżizzjoni lejn ekonomija ekoloġika u diġitali;

16. Jilqa' t-trasferiment minn REACT-EU ta' EUR 10,8 biljun addizzjonali għall-koeżjoni fl-2022, 
li minnhom 30 % se jiġu allokati għall-FSE+; iħeġġeġ lill-Istati Membri biex jużaw dawn ir-
riżorsi malajr kemm jista' jkun biex jimmitigaw l-impatti soċjali tal-kriżi; ifakkar li r-riżorsi ta' 
REACT-EU għandhom jappoġġaw il-ħolqien tax-xogħol u l-impjiegi ta' kwalità, b'mod 
partikolari għal nies f'sitwazzjonijiet vulnerabbli, kif ukoll jappoġġaw sistemi soċjali li 
jikkontribwixxu għall-inklużjoni soċjali u miżuri kontra d-diskriminazzjoni u li jeqirdu l-faqar, 
b'enfasi partikolari fuq il-faqar fost it-tfal u jtejbu l-aċċess ugwali għas-servizzi soċjali ta' 
interess ġenerali, inkluż għat-tfal, l-anzjani, il-persuni b'diżabilità, il-minoranzi etniċi u dawk 
bla dar (skont l-Artikolu 8 tar-Regolament REACT-EU);

17. Ifakkar li l-implimentazzjoni tal-EPSR u tal-Pjan ta' Azzjoni biex jiġu implimentati l-
20 prinċipju tal-Pilastru Ewropew tad-Drittijiet Soċjali se tgħin biex jiġu indirizzati l-isfidi li 

qed tiffaċċja l-Ewropa bħad-diġitalizzazzjoni, it-tranżizzjoni ekoloġika u l-bidla demografika u 
se tgħin biex jittaffew l-effetti negattivi tal-pandemija tal-COVID-19 fuq is-saħħa, l-impjiegi u 
l-aspetti soċjali u ekonomiċi; 

18. Itenni li l-RRF trid tikkontribwixxi għall-implimentazzjoni tal-EPSR, sabiex jinħolqu impjiegi 
stabbli ta' kwalità, koeżjoni u inklużjoni soċjali; jenfasizza li r-riformi mill-pjanijiet nazzjonali 
għandhom ikunu konformi mal-objettivi ta' Porto u mal-EPSR u li l-Istati Membri għandhom 
iżidu l-investimenti fil-qasam tad-dimensjoni soċjali f'konformità mar-riformi soċjali tagħhom 
fis-suq tax-xogħol, l-edukazzjoni u l-ħiliet, il-protezzjoni soċjali u l-akkomodazzjoni soċjali, 
b'mod partikolari f'dawk l-Istati Membri fejn hemm ħtieġa akbar ta' miżuri soċjali fi ħdan ir-
Rakkomandazzjonijiet Speċifiċi għall-Pajjiż;

19. Ifakkar li d-djalogu soċjali u s-sħab soċjali jeħtiġilhom ikunu l-pedament tal-Pjan ta' Rkupru u 
jikkontribwixxu għall-implimentazzjoni tal-EPSR, kemm fil-livell nazzjonali kif ukoll f'dak tal-
Unjoni, u jkunu sistematikament involuti fid-disinn, l-implimentazzjoni u l-monitoraġġ tal-
Pjanijiet għall-Irkupru u r-Reżiljenza nazzjonali u Ewropew; jistieden lill-Istati Membri kollha 
jinvestu għat-tisħiħ tal-kapaċitajiet tas-sħab soċjali u tal-organizzazzjonijiet tas-soċjetà ċivili, 
inkluż fil-forma ta' taħriġ, miżuri ta' networking, u tisħiħ tad-djalogu soċjali, u għal attivitajiet 
imwettqa b'mod konġunt mis-sħab soċjali fit-twettiq tal-politiki dwar l-impjiegi, l-edukazzjoni 
u l-inklużjoni soċjali;

20. Jilqa' l-Pakkett ta' Appoġġ għall-Impjieg taż-Żgħażagħ, b'mod partikolari l-Garanzija għaż-
Żgħażagħ imsaħħa u jisħaq fuq il-ħtieġa li l-Istati Membri jimplimentawh billi jinvestu fondi 
rilevanti disponibbli tal-Unjoni għall-edukazzjoni, it-taħriġ, it-titjib tal-ħiliet u l-impjieg 
tagħhom;

21. Jistieden lill-Istati Membri u lill-Kummissjoni jagħtu prijorità lill-ġlieda kontra l-qgħad fost iż-
żgħażagħ, b'mod partikolari bħala parti mill-isforz ta' rkupru Ewropew u jagħmlu użu sħiħ mill-
istrumenti finanzjarji bħall-Garanzija għaż-Żgħażagħ;

22. Ifakkar fl-obbligu tal-Istati Membri kollha li jallokaw ammont xieraq tar-riżorsi tagħhom tal-
FSE+ b'ġestjoni kondiviża għal azzjonijiet immirati u riformi strutturali biex jappoġġaw l-
impjieg taż-żgħażagħ, b'mod partikolari fil-kuntest tal-implimentazzjoni ta' skemi fl-ambitu tal-
Garanzija għaż-Żgħażagħ u biex l-Istati Membri b'sehem ogħla mir-rata medja tal-Unjoni ta' 
żgħażagħ barra mill-edukazzjoni, impjieg jew taħriġ jallokaw mill-inqas 12,5 % tar-riżorsi 
tagħhom tal-FSE+ biex jimplimentaw il-Garanzija għaż-Żgħażagħ;

23. Jistieden lill-Istati Membri jagħmlu l-aħjar użu mill-fergħa ġestita direttament tal-FSE+, il-
fergħa tal-Impjiegi u l-Innovazzjoni Soċjali għall-investiment fl-innovazzjoni soċjali u biex tiġi 
appoġġata l-mobilità tax-xogħol iżda wkoll biex jiġi evitat l-eżodu ta' mħuħ minn ċerti Stati 
Membri, reġjuni mbiegħda jew żoni rurali;

24. Jiddeplora l-fatt li fl-2019, 22 % tat-tfal kollha fl-Unjoni kienu f'riskju ta' faqar jew ġew 
imċaħħda materjalment severament jew jgħixu f'unitajiet domestiċi (kważi) qiegħda; jenfasizza 
li, fil-kuntest tal-irkupru mir-reċessjoni ekonomika kkawżata mit-tifqigħa tal-COVID-19, l-
indirizzar tal-faqar fost it-tfal se jsir saħansitra aktar importanti fis-snin li ġejjin; jilqa' l-
adozzjoni tal-Garanzija Ewropea għat-Tfal immirata biex tiżgura li kull tifel u tifla fl-Ewropa 
f'riskju ta' faqar jew esklużjoni soċjali jkollhom aċċess għal kura tas-saħħa, edukazzjoni, 
edukazzjoni bikrija u indukrar bla ħlas kif ukoll akkomodazzjoni deċenti u nutrizzjoni 
adegwata;

25. Ifakkar li l-Istati Membri għandhom jużaw ir-riżorsi tagħhom tal-FSE+ biex jindirizzaw b'mod 
effiċjenti l-faqar fost it-tfal u jirfdu azzjonijiet immirati biex jiġġieldu l-faqar fost it-tfal bil-
għan li jappoġġaw l-implimentazzjoni tal-Garanzija għat-Tfal; jenfasizza, f'dan ir-rigward, l-
importanza tal-investiment ta' fondi tal-Unjoni mill-Istati Membri sabiex jiġġieldu l-faqar u l-
esklużjoni soċjali fost it-tfal;

26. Iħeġġeġ lill-Istati Membri sabiex imorru lil hinn mir-rekwiżiti minimi tal-FSE+, fid-dawl tal-
livelli għolja persistenti ta' faqar u esklużjoni soċjali fost it-tfal fl-Unjoni kollha; itenni l-istedina 
tiegħu lill-Kummissjoni sabiex tinvesti mill-inqas EUR 20 biljun fil-Garanzija Ewropea għat-
Tfal fil-perjodu 2021-2027 li mill-inqas tliet biljun minnhom iridu jsiru disponibbli fis-
sena 2022;

27. Jenfasizza r-rwol importanti li l-FEG rivedut jista' jkollu f'appoġġ u taħriġ mill-ġdid tal-
ħaddiema ssensjati b'riżultat tal-impatti ekonomiċi tal-kriżi tal-COVID-19; ifakkar li l-FEG 
joffri appoġġ ex post, temporanju, ta' darba lill-ħaddiema ssensjati u lill-persuni li jaħdmu għal 
rashom sabiex jadattaw għall-bidla strutturali u jirritornaw għall-impjieg malajr kemm jista' 
jkun f'avvenimenti kbar ta' ristrutturar, b'mod partikolari dawk ikkawżati minn bidliet 
sinifikanti fir-relazzjonijiet kummerċjali tal-Unjoni jew il-kompożizzjoni tas-suq intern u minn 
kriżi finanzjarja jew ekonomika, it-tranżizzjoni lejn ekonomija b'livell baxx ta' emissjonijiet ta' 
karbonju jew bħala konsegwenza tad-diġitalizzazzjoni jew l-awtomazzjoni;

28. Jissottolinja l-importanza tar-rekwiżiti ta' applikazzjoni riveduti u tal-kriterji ta' eliġibbiltà fir-
Regolament dwar il-FEG, li jbaxxu l-limitu minimu tal-ispostament tal-impjiegi minn 500 
għal 200;

29. Jenfasizza li l-FEG jappoġġa pakketti ta' taħriġ li jinkludu ħiliet meħtieġa fl-era industrijali 
diġitali kif ukoll f'ekonomija effiċjenti fir-riżorsi u sostenibbli; jistieden lill-Istati Membri jużaw 
l-opportunitajiet previsti mill-FEG f'każ ta' avvenimenti kbar ta' ristrutturar;

30. Jemmen li l-Istati Membri għandhom jagħmlu użu mill-FEG u jxerrdu b'mod wiesa' l-
informazzjoni dwar il-possibbiltajiet ta' appoġġ għall-ħaddiema u r-rappreżentanti tagħhom;

31. Jieħu nota li l-livell ta' approprjazzjonijiet ta' impenn tal-FEG fir-riżerva għall-2022 huwa 
stabbilit għal EUR 201,3 miljun (+2 % meta mqabbel mal-2021), li jikkorrispondi għall-pakkett 
tal-ammont annwali massimu ta' EUR 186 miljun (prezzijiet tal-2018) disponibbli skont l-
Artikolu 8 tar-Regolament QFP; jilqa' l-allinjament tar-rata ta' kofinanzjament mal-FSE+;

32. Ifakkar li l-JTF jipprovdi appoġġ għal nies, ekonomiji u ambjent ta' territorji li qed jiffaċċjaw 
sfidi soċjoekonomiċi u sfidi relatati mal-impjiegi li jirriżultaw mill-proċess ta' tranżizzjoni lejn 
il-miri tal-Unjoni għall-2030 dwar l-enerġija u l-klima u lejn ekonomija newtrali għall-klima 
sal-2050;

33. Jenfasizza li l-JTF huwa għodda ewlenija għall-appoġġ tat-territorji l-aktar affettwati minn din 
it-tranżizzjoni u jaqdi rwol ewlieni fil-prevenzjoni ta' żieda fid-disparitajiet reġjonali; jenfasizza 
li l-JTF irid jiffoka fuq il-ħtiġijiet tal-individwi u l-benesseri soċjali u jwassal għas-sostenibbiltà 
soċjali billi jappoġġa l-ħolqien ta' impjiegi sostenibbli u ta' kwalità, it-titjib tal-ħiliet tal-
ħaddiema, u jappoġġa infrastruttura soċjali għall-finijiet tal-faċilitajiet tal-kura tat-tfal u tal-
anzjani sabiex ħadd ma jitħalla jibqa' lura; jieħu nota tal-approprjazzjonijiet tal-Kummissjoni 
fl-2022 li jammontaw għal EUR 1 159,749 miljun;

34. Jenfasizza t-twessigħ tal-kamp ta' applikazzjoni tiegħu biex jiġu indirizzati l-aspetti soċjali tat-
tranżizzjoni, b'mod partikolari l-appoġġ għal dawk li qed ifittxu impjieg, inklużi l-assistenza 
għat-tiftix ta' impjieg, it-titjib tal-ħiliet u t-taħriġ mill-ġdid u l-inklużjoni attiva tagħhom fl-
impjiegi kif ukoll l-investimenti fil-mobilità intelliġenti u sostenibbli, attivitajiet oħra fl-oqsma 
tat-taħriġ edukattiv inklużiv u l-adattament tas-suq tax-xogħol b'enfasi speċjali fuq impjieg 
ekoloġiku u diġitali u l-inklużjoni soċjali, inkluż appoġġ għall-infrastruttura soċjali għall-
finijiet ta' ċentri tat-taħriġ, faċilitajiet tal-kura tat-tfal, l-anzjani u l-persuni b'diżabilità u l-
possibbiltà li jiġu appoġġati investimenti sostenibbli skont il-linji gwida għall-għajnuna 
reġjonali mill-Istat, jekk tali appoġġ ikun meħtieġ għall-ħolqien tal-impjiegi sostenibbli u ta' 
kwalità fit-territorju identifikat;

35. Ifakkar li l-Fond għal Għajnuna Ewropea għall-Persuni l-Aktar fil-Bżonn (FEAD) ġie integrat 
fl-FSE+ u jilqa' l-fatt li, fl-2022, mill-inqas 3 % tal-baġit tal-FSE+ għandu jintefaq fuq l-
għajnuna alimentari u l-assistenza materjali bażika, flimkien ma' miżuri ta' akkumpanjament 
għall-persuni l-aktar fil-bżonn, b'rata ta' kofinanzjament ta' 90 % peress li l-kriżi attwali tolqot 
l-aktar lil dawk l-aktar imċaħħda; 

36. Jirrikonoxxi li l-Istati Membri huma pproġettati li jilħqu l-livell ta' produzzjoni trimestrali 
tagħhom ta' qabel il-kriżi sa tmiem l-2022; iwissi li biex l-irkupru jkun sostenibbli, huwa 
essenzjali li jinħolqu impjiegi ta' kwalità wkoll għal ħaddiema b'ħiliet medji u baxxi u 
speċjalment għan-nisa, peress li ntwera li dawn huma essenzjali għar-reżiljenza tas-soċjetajiet 
u l-ekonomiji tagħna;

37. Ifakkar li n-nisa huma affettwati b'mod aktar wiesa' mill-pandemija f'termini ta' riskji għas-
saħħa, inugwaljanzi diġà eżistenti fl-impjieg u responsabbiltajiet ta' indukrar u jippromwovi 
bil-qawwa bbaġitjar skont il-ġeneru u aktar finanzjament li jappoġġa l-miżuri għall-
promozzjoni tal-ugwaljanza u tal-aċċess ugwali għax-xogħol u li jkun hemm sistemi 
komprensivi għall-monitoraġġ u l-kejl tal-allokazzjonijiet baġitarji skont il-ġeneru; jirrikonoxxi 
li l-parti l-kbira tas-setturi li ntlaqtu l-agħar mill-kriżi tal-COVID-19 kienu setturi essenzjali u 
bi prevalenza femminili, ħafna minnhom b'kundizzjonijiet tax-xogħol prekarji, u li għandhom 
isiru sforzi speċjali matul il-perjodu ta' rkupru biex jittejbu l-kundizzjonijiet tax-xogħol f'dawk 
is-setturi;

38. Jenfasizza li l-indirizzar tad-dimensjoni soċjoekonomika tal-politika ambjentali u l-azzjoni 
klimatika mhux biss jikkostitwixxi ġustizzja bażika, iżda joħloq ukoll opportunitajiet biex jiġu 
realizzati kisbiet usa' tal-benesseri għal kulħadd u jinħolqu ċrieki virtużi; jemmen li, jekk 
jitfasslu tajjeb, l-investimenti ekoloġiċi u diġitali għandhom potenzjal kbir għall-ħolqien ta' 
xogħol ta' kwalità u tnaqqis tal-inugwaljanzi u hemm bżonn li tiżdied it-tranżizzjoni għal 
distribuzzjoni ġdida tal-kura;

39. Jistieden lill-Istati Membri jimmobilizzaw aktar ir-riżorsi tal-FSE+ u tal-JTF u 
jikkombinawhom ma' investiment nazzjonali u lokali sabiex jindirizzaw l-esklużjoni soċjali, il-
faqar enerġetiku, u l-privazzjoni materjali, biex jikkumbattu b'mod effettiv id-distakk diġitali u 
l-esklużjoni diġitali, speċjalment fiż-żoni rurali u fost iż-żgħażagħ, l-anzjani u l-persuni 
b'diżabilità, u jiżguraw l-aċċess għal għodod u programmi diġitali u għal infrastrutturi ta' 
komunikazzjoni għall-but ta' kulħadd;

40. Ifakkar li l-pandemija tal-COVID-19 għal darb'oħra esponiet in-nuqqas ta' risponsi ta' politika 
għall-impatt tal-bidla demografika fl-Unjoni, bħan-nuqqas ta' akkomodazzjoni adegwata u bi 



AD\1240074MT.docx 9/12 PE693.759v04-00

MT

prezz raġonevoli, faċilitajiet ta' kura ta' kwalità u servizzi ta' kura u ta' appoġġ suffiċjenti; 
jenfasizza li l-baġit 2022 għandu jissottolinja l-importanza tas-salvagwardja u l-promozzjoni 
tad-dinjità tal-anzjani u d-drittijiet fundamentali tagħhom fl-Unjoni; jitlob, barra minn hekk, li 
jkun hemm biżżejjed finanzjament għall-appoġġ tal-investiment fl-akkomodazzjoni biex jiġu 
indirizzati b'mod effettiv il-problemi li qed jikbru ta' nuqqas ta' akkomodazzjoni bi prezz 
raġonevoli, kundizzjonijiet ħżiena ta' akkomodazzjoni, esklużjoni tal-akkomodazzjoni u l-
kundizzjoni ta' persuni mingħajr dar;

41. Jinsisti fuq l-importanza tar-responsabbiltà baġitarja u l-prijoritizzazzjoni; jilqa' f'dan ir-rigward 
il-Komunikazzjoni tal-Kummissjoni dwar il-qafas ta' prestazzjoni għall-QFP 2021-2027; 
jenfasizza li sabiex in-nies fl-Unjoni jingħataw valur reali għall-flus, l-enfasi għandha 
titqiegħed fuq it-tfassil ta' politika bbażat fuq l-evidenza u li jibqa' validu fil-futur; jikkunsidra, 
għal dan il-għan, li l-involviment tas-sħab soċjali u tal-organizzazzjonijiet tas-soċjetà ċivili fil-
monitoraġġ u l-evalwazzjoni tal-programmi huwa importanti; ifakkar li l-ibbaġitjar skont il-
ġeneru huwa essenzjali biex tiġi żgurata ekonomija sostenibbli, ġusta u inklużiva;

42. Jemmen bil-qawwa li l-ibbaġitjar inklużiv fir-rigward tal-ġeneri u d-diżabilità jrid jiġi integrat 
fil-baġit ġenerali tal-2022 biex jiġu allinjati aħjar il-politiki u l-attivitajiet li jippromwovu l-
parteċipazzjoni ugwali tan-nisa u tal-persuni b'diżabilità fis-suq tax-xogħol u jkun hemm 
sistemi komprensivi li jimmonitorjaw u jkejlu allokazzjonijiet baġitarji bħal dawn f'konformità 
mal-impenji tal-Unjoni fl-ambitu tal-Istrateġiji Ewropej dwar l-Ugwaljanza bejn is-Sessi u d-
Drittijiet tad-Diżabilità u l-Konvenzjoni dwar id-Drittijiet ta' Persuni b'Diżabilità (UNCRPD);

43. Ifakkar li huwa importanti li l-amministrazzjonijiet lokali jkunu jistgħu jirċievu u jiġġestixxu 
parti sinifikanti tal-fondi tal-Unjoni, peress li huma l-entitajiet pubbliċi l-eqreb taċ-ċittadini 
Ewropej;

44. Jenfasizza li l-proġetti pilota u l-azzjonijiet preparatorji huma għodod importanti biex jittestjaw 
inizjattivi ġodda ta' politika fl-oqsma tal-impjiegi u l-inklużjoni soċjali u l-ugwaljanza 
inklużiva, inkluż permezz tal-ġbir ta' data li diġà ssarrfet f'għadd ta' inizjattivi ta' suċċess; 
ifakkar li l-valutazzjoni tal-implimentabbiltà tagħhom hija formalment ankrata fil-ftehim 
Interistituzzjonali tat-2 ta' Diċembru 2013 u fil-prattika, hija maħsuba biex tiżgura li l-
Parlament jadotta l-proġetti pilota u l-azzjonijiet preparatorji li huma legalment u teknikament 
implimentabbli; jenfasizza, għalhekk, li l-evalwazzjoni trid tkun rigoruża, dettaljata, kif ukoll 
trasparenti u oġġettiva u li l-grad mogħti għandu jirrifletti biss il-mertu tal-proposta; jirrimarka 
wkoll li l-implimentazzjoni ta' proġett pilota adottat jew ta' azzjoni preparatorja adottata trid 
tibqa' trasparenti u konformi mal-objettivi adottati tagħhom u mar-rakkomandazzjonijiet tal-
proposta; jistieden lill-Kummissjoni Ewropea tistabbilixxi komunikazzjoni diretta u skambji 
mal-Parlament Ewropew sabiex tiżgura evalwazzjonijiet raġonevoli tal-proġetti pilota u l-
azzjonijiet preparatorji;

45. Ifakkar li l-aġenziji u b'mod speċjali l-Awtorità Ewropea tax-Xogħol għandhom rwol importanti 
biex jipprovdu lill-istituzzjonijiet tal-Unjoni u lill-Istati Membri b'għarfien speċjalizzat u espert, 
b'mod partikolari dwar l-impjiegi u l-kwistjonijiet soċjali u biex jiffaċilitaw mobilità tal-forza 
tax-xogħol ġusta; jenfasizza li jeħtiġilhom jingħataw ir-riżorsi meħtieġa biex iwettqu l-kompiti 
tagħhom li qed jevolvu l-ħin kollu; jinsisti, b'mod partikolari, fuq il-forniment ta' persunal u 
finanzjament xierqa lill-Awtorità Ewropea l-ġdida tax-Xogħol f'konformità mad-dikjarazzjoni 
finanzjarja;

46. Jenfasizza li għandhom isiru disponibbli mezzi finanzjarji adegwati biex jiġu żgurati l-
applikazzjoni u l-infurzar korretti u ambizzjużi tal-qafas strateġiku tas-saħħa u s-sigurtà fuq il-
post tax-xogħol; jappella għal dan il-għan finanzjament akbar għall-EU-OSHA biex din tlaħħaq 
mal-isfidi l-ġodda u biex twettaq il-kompiti ġodda; itenni li l-ispettorati tax-xogħol għandhom 
ikunu involuti b'mod qawwi, kemm fl-infurzar tal-miżuri tas-saħħa u sigurtà fuq il-post tax-
xogħol immirati lejn il-prevenzjoni tal-infezzjoni bil-COVID-19 kif ukoll fl-iżvilupp ta' gwida 
u assistenza lill-impjegaturi u lill-ħaddiema u li għandha tingħata attenzjoni partikolari lis-
setturi b'riskju għoli, bħall-kura tas-saħħa, is-servizzi, l-edukazzjoni u t-trasport;

47. Jenfasizza li waqt il-pandemija hemm riskju sinifikanti li l-individwi jsofru minn problemi ta' 
saħħa mentali u livell aktar baxx ta' benesseri mentali li jkun aggravat kemm mit-telf ta' impjiegi 
kif ukoll min-nuqqas ta' sigurtà fl-impjiegi u huwa tal-fehma li n-nies se jkollhom bżonn aktar 
appoġġ biex jerġgħu lura għan-normal u jlaħħqu mal-problemi kkawżati mill-pandemija u 
jistieden lill-Istati Membri jagħtu attenzjoni lill-modi kif jimmitigaw ir-riskji tas-saħħa mentali 
fil-każ ta' mewġiet ulterjuri tal-COVID-19;

48. Ifakkar li t-tranżizzjoni lejn ekonomija diġitali, li twassal għal kundizzjonijiet tax-xogħol 
deċenti u rispett sħiħ tad-drittijiet tax-xogħol, se tirrikjedi investimenti fl-adattament tal-
faċilitajiet ta' produzzjoni industrijali, it-titjib ta' infrastrutturi relatati, il-konnettività, is-sigurtà 
tan-networks, u l-organizzazzjoni futura tax-xogħol, kif ukoll investiment f'modi ġodda biex 
jingħata appoġġ soċjali u organizzattiv lill-ħaddiema; jappella f'dan ir-rigward għal riżorsi 
adegwati biex jiġi żgurat id-dritt għall-iskonnessjoni għall-ħaddiema kollha fl-Unjoni kif ukoll 
kundizzjonijiet ta' telexogħol adegwati inklużi regoli psikosoċjali u ergonomiċi.

